
Ár 2005, 10. mars, legði Jóannes Eidesgaard, løgmaður, vegna landsstýrið fram soljóðandi  
Uppskot
 
til
 
samtyktar
 
Løgtingið góðkennir frumskjal frá 2003 til altjóða sáttmála um at seta á stovn altjóða grunn viðvíkjandi endurgjaldi fyri oljudálkingarskaðar frá 1992.
 
Viðmerkingar
Hin 16. mai 2003 hevur sjóferðslustovnur Sameindu Tjóða, IMO (International Maritime Organisation) samtykt ein ískoytissáttmála til 1992- Grunnsáttmálan um  oljuendurgjaldsgrunn.
 
Í 1997 og 2002 samtykti Løgtingið framhaldandi at luttaka í altjóða ásetingum viðvíkjandi endurgjaldsábyrgd av oljudálking frá oljufarmaskipum og framhaldandi at luttaka í virksemi oljuendurgjaldsgrunsins við at broyta galdandi sjólóg samsvarandi. 
Hesin sáttmáli hevur stóran týdning til tess at tryggja bestu trygdina fyri strendur og fólk, sum liva av tilfeinginum í sjónum.
Ríkisumboðið sendi 18. desember 2003 Løgmansskrivstovuni eina áheitan um at taka støðu til, um Føroyar skulu gerast partur av sáttmálanum, samstundis sum Danmark gerst partur av hesum, ella um Føroyar ynskja at bíða.
Løgmansskrivstovan sendi 9. februar 2004 málið til hoyringar hjá Fiskimálaráðnum (Skipaeftirlitinum), sum mælir til, at sáttmálin fær gildi fyri Føroyar soleiðis, at Føroyar kunnu fáa endurgjald fyri skaðar, sum kunnu standast av oljudálking frá skipum, sum sigla gjøgnum føroyskt sjóøki. Víst verður eisini á, at sannlíkt er, at oljuflutningur serstakliga frá Russlandi økist um hav vestur eftir.
Gjald til grunnin verður kravt, tá meira enn 150.000 tons av tungolju verða innflutt. Í løtuni er innflutningurin umleið 35.000 tons. Hóast ætlanir eru í Føroyum um at seta upp oljutangar, ætlað russiskum fiskiskipum, so kemur innflutningsnøgdin ikki upp um 150.000 tons.

Samsvarandi § 52 í stýrisskipan Føroya skal landsstýrið boða frá, at samtykt sáttmálans hevur við sær broyting í sjólógini, lógarkunngerð nr. 170 frá 16. mars 1994, sum broytt við lóg nr. 205 frá 29. mars 1995 og sett í gildi við kgl. fyriskipan nr. 305 frá 07. mai 1997 og broytt við kgl. fyriskipan nr. 629 frá 29. juli 2002, og verður nýtt uppskot um kgl. fyriskipan at leggja fyri Løgtingið til tess at hesin millumlandasáttmálin kann verða útintur.

 

Fíggjarligar avleiðingar verða ikki fyri Føroyar av, at hesin sáttmáli fær gildi fyri Føroyar.

 

Hjáløgd skjøl:

 

· Sáttmálatekstur og umseting. (Verða løgd við Álitinum) 

1. viðgerð 29. mars 2005. Málið beint í uttanlandsnevndina, sum tann 6. apríl 2005 legði fram soljóðandi 
Álit
 
Landsstýrið hevur lagt málið fram tann 10. mars 2005, og eftir 1. viðgerð tann 29. mars 2005 er tað beint uttanlandsnevndini.
 
Nevndin hevur viðgjørt málið á fundi tann 6. apríl 2005. 
 
Tá sáttmálateksturin, ið er lagdur við løgtingsmálinum, varð fjølritaður til tingmenn, varð av misgáum bert onnur hvør síða við. Nevndin hevur tí gjørt av at viðleggja allan sáttmálatekstin (bæði á enskum og donskum) við álitinum.

 

Ein samd nevnd tekur undir við málinum og mælir Løgtinginum til at samtykkja uppskotið.

2. viðgerð 20. apríl 2005. Uppskot til samtyktar samtykt 30-0-0. Málið avgreitt. 
